
Efni: Umsögn um frumvarp til laga um breytingu á barnalögum og lögum um 
tæknifrjóvgun og notkun kynfrumna og fósturvísa manna til stofnfrumurannsókna 
(einföldun regluverks), 78. mál.

Vísað er til erindis velferðarnefndar Alþingis, dags. 7. febrúar sl. þar sem óskað er eftir umsögn 
umboðsmanns barna vegna frumvarps til laga um breytingu á barnalögum og lögum um 
tæknifrjóvgun og notkun kynfrumna og fósturvísa manna til stofnfrumurannsókna.

Í frumvarpinu eru lagðar til breytingar á lögum nr. 55/1996, um tæknifrjóvgun og notkun 
kynfrumna og fósturvísa manna til stofnfrumurannsókna. Lýtur breytingin m.a. að því að 
einstaklingum verði gert heimilt að gefa fósturvísa. Umboðsmaður barna gerir athugasemd við 
hversu takmörkuð greinargerð frumvarpsins er og að ekki sé umfjöllun um einstakar greinar 
frumvarpsins. Breytingar sem þessar kalla á að sérstaklega sé hugað að réttindum og stöðu 
þeirra barna sem verða til með þessum hætti. Þá er einnig þörf á því að leggja sjálfstætt mat á 
áhrif þessara breytinga á réttindi barna. Samkvæmt samningi Sameinuðu þjóðanna um réttindi 
barnsins, sem lögfestur var hér á landi með lögum nr. 19/2013 ber að hafa bestu hagsmuni 
barnsins að leiðarljósi þegar stjórnvöld gera ráðstafanir sem varða börn, sbr. 3. gr. 
Barnasáttmálans. Í því felst m.a. að ávallt þarf að leggja mat á áhrif frumvarpa og annarra 
tillagna sem varða börn, á réttindi þeirra og hagsmuni. Er það mat umboðsmanns barna að 
framkvæma þurfi mat á áhrifum frumvarpsins á börn áður en það verður að lögum. Það eru 
einnig ákveðin siðferðileg álitaefni sem tengjast því að heimila gjöf fósturvísa sem þarf að 
ávarpa og fjalla um út frá réttindum barna.

Þá vill umboðsmaður barna árétta að frá framlagningu frumvarps þess sem varð að lögum um 
tæknifrjóvgun árið 1996 hefur umboðsmaður gert ítrekaðar athugasemdir við það fyrirkomulag 
sem tryggir kynfrumugjöfum nafnleysi. Með þeim hætti er komið í veg fyrir að börn fái notið 
þess sjálfsagða réttar að þekkja líffræðilegan uppruna sinn. Í 7. gr. Barnasáttmálans er kveðið á 
um rétt barna til að þekkja uppruna sinn, en í 8. gr. kemur fram að barn eigi rétt á að viðhalda 
því sem auðkennir það sem einstakling, sá réttur á einnig við um líffræðileg einkenni eins og 
læknis- og erfðafræðilegar upplýsingar um ættingja og blóðtengsl. Barnaréttarnefnd Sameinuðu 
þjóðanna hefur jafnframt áréttað að börn eigi rétt á að fá aðgang að upplýsingum um 
erfðafræðilegan uppruna sinn, þar sem slíkar upplýsingar séu hluti af því sem einkennir barnið, 
sbr. 8. gr. sáttmálans. Svíþjóð var fyrsta ríkið sem lögfesti bann við nafnleynd kynfrumugjafa.



Í sænskum lögum um erfðafræðilega friðhelgi er tryggt að einstaklingar í þessari stöðu fái 
upplýsingar um uppruna sinn og auk þess er kveðið á um rétt barns sem getið er með 
tæknifrjóvgun og kynfrumugjöf á því að vera upplýst um þá staðreynd af foreldrum. Það er mat 
umboðsmanns barna að það sé löngu tímabært og nauðsynlegt framfaraskref í þágu barna að 
tryggja rétt þeirra til upplýsinga um uppruna sinn.

Virðingarfyllst,

Salvör Nordal, umboðsmaður barna


